
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫০৬
চয়নিকা





সৃষ্টি ও প্রলয়-সভাতলে—

তার বহ্নিরসপাত্র

কী লাগিয়া যোগ দিল বিশ্বের ভৈরবীচক্রে

বিধাতার প্রচণ্ড মত্ততা—কেন

এ দেহের মৃৎভাণ্ড ভরিয়া

রক্তবর্ণ প্রলাপের অশ্রুস্রোতে করে বিপ্লাবিত।

প্রতিক্ষণে অন্তহীন মূল্য দিল তারে

মানবের দুর্জয় চেতনা,

দেহ-দুঃখ-হোমানলে

যে অর্ঘ্যের দিল সে আহুতি

জ্যোতিষ্কের তপস্যায়

তার কি তুলনা কোথা আছে।

এমন অপরাজিত বীর্যের সম্পদ,

এমন নির্ভীক সহিষ্ণুতা,

এমন উপেক্ষা মরণেরে,

হেন জয়যাত্রা—

বহ্নিশয্যা মাড়াইয়া দলে দলে

দুঃখের সীমান্ত খুঁজিবারে—

নামহীন জ্বালাময় কী তীর্থের লাগি

সাথে সাথে পথে পথে

এমন সেবার উৎস আগ্নেয় গহ্বর ভেদ করি’

অফুরান প্রেমের পাথেয়।৷





—রোগশয্যায়

জোড়াসাঁকো

৪ নভেম্বর, ১৯৪০

